
ABSTRAK 

  

Tujuan kajian ini ialah untuk membina dan menguji kesan penggunaan Simulasi Menerusi 
Weblog (SMW) untuk mempelajari topik Pergerakan Bahan Merentasi Membran Plasma 
terhadap pencapaian dan minat pelajar. Kajian melibatkan 60 orang pelajar tingkatan empat 
di sebuah sekolah berasrama penuh di Perak yang telah dibahagikan kepada dua kumpulan. 
Kumpulan rawatan mempelajari topik Pergerakan Bahan Merentasi Membran Plasma 
dengan menggunakan SMW manakala kumpulan kawalan belajar secara lazim. Instrumen 
kajian yang digunakan ialah ujian pra, ujian pasca dan soal selidik minat. Pengujian 
hipotesis melibatkan penggunaan ujian ANCOVA dan ujian korelasi Pearson. Keputusan 
menunjukkan bahawa tidak terdapat perbezaan yang signifikan (p = .117) bagi pencapaian 
dalam ujian pasca antara kumpulan rawatan dan kumpulan kawalan. Tiada juga perbezaan 
yang signifikan (p = .859) bagi pencapaian dalam ujian pasca antara pelajar lelaki dan 
pelajar perempuan dalam kumpulan rawatan. Bagaimanapun, didapati terdapat perbezaan 
yang signifikan (p = .009) antara minat terhadap subjek Biologi dengan pencapaian dalam 
ujian pasca. Ujian korelasi Pearson menunjukkan hubungan yang signifikan negatif (r = -
.504) antara minat terhadap subjek Biologi dan pencapaian dalam ujian pasca. Selain itu, 
didapati peratus persetujuan pelajar yang minat terhadap topik Pergerakan Bahan Merentasi 
Membran Plasma sangat tinggi selepas menggunakan SMW (78.1%). Peratus pelajar yang 
berminat dengan penggunaan SMW dalam pembelajaran juga sangat tinggi (89.93%). 

ABSTRACT 

 

The purpose of this study was to develop and evaluate the use of Simulation Through 
Weblog (SMW) in learning the topic of Movement of Substances Across the Plasma 
Membrane on the students’ achievement and  interest. This study involved 60 students from 
a residential school in Perak which were divided into two groups. The treated group learned 
the topic of Movement of Substances Across the Plasma Membrane through the SMW while 
the control group learned the topic by the common method. The instruments used in this 
study were the pre test, post test and questionnaires for interest. The hypothesis test 
involved the use of the ANCOVA test and the Pearson correlation test. Result showed that 
there was no significant differences (p = .117) in the mean of the post test score between the 
treated group and the control group. There was also no significant difference (p = .859) in 
the mean of the post test score between the male and female students in the treated group. 
Yet there was significant difference (p = .009) between the students’ interest in biology 
subject and the mean of the post test score among all the students. Pearson’s correlation test 
showed that there was negative significant correlation (r = -.504) between the students’ 
interest in biology subject and the mean of the post test score among all the students. 
Besides, the result showed that the students’ interest in the topic of Movement of Substances 
Across the Plasma Membrane was very high (78.1%). The same result was shown in the use 
of SMW in learning (89.93%). 

BAB 1 

 
 
 
 
 
 
 

PENGENALAN 

 
 
 
 
 
 
 

1.1 Pengenalan 

Abad ke-21 ini menyaksikan perkembangan yang pesat dalam teknologi maklumat 

dengan menjadikan teknologi komputer sebagai salah satu komponennya. Dalam era 

ledakan teknologi maklumat pada masa kini, pendidikan di Malaysia juga telah 

berkembang pesat dan semakin menghampiri sasaran negara iaitu Wawasan 2020. 

Penggunaan komputer dan internet dalam proses pengajaran dan pembelajaran di 

semua peringkat sistem pendidikan di negara ini didapati semakin meluas umpama 

“teknologi maklumat sudah merentasi kurikulum”. Fenomena ini telah mencetuskan 

satu paradigma ke arah gaya pembelajaran yang lebih efektif selaras dengan strategi 

yang telah dirancang oleh kerajaan melalui National Information Technology Council 

(NITC) untuk membawa Malaysia ke era globalisasi dalam abad ke-21 ini. 

Pembelajaran berasaskan web iaitu e-learning merupakan salah satu daripada lima 

perkara yang diberikan tumpuan khas oleh NITC selain daripada e-community, e-

public services, e-economy dan e-sovereignty. 

Menurut Dato’ Seri Hishammuddin Tun Hussein dalam ucapannya semasa 

merasmikan projek The Wireless Technology di Kluang, Johor pada 11 Mac 2005, 

Kementerian Pelajaran Malaysia (KPM) sentiasa bekerjasama dengan agensi-agensi 

dan syarikat-syarikat swasta untuk merapatkan jurang pendidikan antara bandar dan 

luar bandar melalui teknologi tanpa wayar. Beberapa projek rintis secara perkongsian 

pintar yang telah dilaksanakan ialah seperti Projek Rintis e-Pembelajaran dengan 

United Multimedia dan Sun Microsystem, Projek Rintis e-Learning dengan United 

Nations Development Programme dan Coca Cola, Projek Rintis Komputer Nasional 

dengan DRB-Hicom IT Sdn. Bhd., Projek Rintis Tablet dengan Microsoft (M) Sdn. 

Bhd., Projek Rintis Computing Tablet dengan Multimedia Development Corporation 

dan beberapa projek rintis lain (Anon, 2005).   

 

Menurut Dato’ Seri Hishammuddin Tun Hussein lagi, Kementerian Pelajaran 

Malaysia (KPM) melalui Kementerian Tenaga, Teknologi Hijau dan Air (KeTTHA) 

telah menyediakan infrastruktur akses kepada internet melalui projek SchoolNet yang 

dilaksanakan oleh GITN Sdn. Bhd. (Tang Keow Ngang & Abdul Ghani Kanesan 

Abdullah, 2006). Projek SchoolNet menggunakan tiga teknologi iaitu secara talian, 

tanpa wayar dan satelit. Projek SchoolNet bertujuan menyediakan akses internet ke 

sekolah-sekolah, Pusat Kegiatan Guru (PKG), Pusat Sumber Pelajaran Negeri 

(PSPN), kolej-kolej matrikulasi dan maktab-maktab perguruan. Kemudahan ini 

membolehkan semua institusi pendidikan mendapat maklumat semasa dan terkini 

dari dunia luar tanpa sempadan, memperoleh bahan-bahan berguna bagi sesi 

pengajaran dan pembelajaran, berkomunikasi dengan lebih efektif antara kawasan 

pedalaman dan bandar serta berkongsi data dan maklumat secara atas talian. (Anon, 

2005).  

1.1 Latar belakang kajian 

Pada 28 Februari 1991, mantan Perdana Menteri Malaysia, Tun Dr. Mahathir 

Mohamad dalam ucapannya di Persidangan Pertama Majlis Perdagangan Malaysia 

telah mengemukakan pandangan mengenai Wawasan 2020 iaitu ingin menjadikan 

Malaysia sebuah negara perindustrian dan negara maju (Mahathir Mohamad, 1991; 

Saedah Siraj, Shahril @ Charil Marzuki, Zainun Ishak dan Lee Pau Wing, 1993). 

Wawasan 2020 yang diilhamkan itu telah menggariskan sembilan cabaran besar yang 

harus diatasi sebelum Malaysia mencapai negara maju sepenuhnya. Cabaran keenam 

menjelaskan bahawa untuk membentuk sebuah masyarakat yang saintifik dan 

progresif, berbudaya cipta dan berpandangan jauh ke hari muka, maka masyarakat 

yang sepatutnya dihasilkan boleh menjadi penyumbang kepada tamadun saintifik dan 

teknologi pada masa hadapan selain memanfaatkan teknologi. 

 

Justeru itu, warganegara yang kreatif iaitu yang bijak merancang strategi dan 

berketerampilan serta berbudaya sains dan teknologi seperti yang termaktub dalam 

Falsafah Pendidikan Kebangsaan (FPK) perlu dilahirkan. Teknologi yang 

dimaksudkan ialah teknologi komputer dan sumber maklumat sedunia kini ialah 

internet yang boleh dicapai melalui World Wide Web. Selain itu, kurikulum bestari di 

Malaysia jelas menekankan kepada perkembangan potensi pelajar secara individu 

dengan memanfaatkan teknologi komputer dan teknologi komunikasi. Menurut 

pasukan petugas Projek Bestari: 

“Pelajar-pelajar akan dapat membuat pengembaraan maklumat mengelilingi dunia 
untuk mencari dan mengumpul data. Mereka akan dapat mencapai sumber tempatan, 
kebangsaan dan global melalui alat seperti internet. Selain mencapai pangkalan 
data, penjaringan juga membolehkan interaksi dengan pelajar dan guru yang lain 
serta orang ramai di seluruh dunia”  

 
( Smart School Project Team, 1997)

1.3 Penyataan masalah kajian 

Pelbagai pandangan telah diutarakan untuk menjelaskan fenomena penurunan minat 

pelajar terhadap subjek Sains (Kamisah Osman, Zanaton Iksan & Lilia Halim, 2007). 

Banyak idea saintifik sukar difahami oleh pelajar disebabkan oleh kerumitannya, sifat 

yang abstrak (Tamby Subahan Mohd. Meerah, 1999) dan bercanggah dengan 

perasaan dan pengalaman hidup mereka (Flick & Bell, 2000). Pembelajaran dalam 

bidang perubatan dan segmen-segmen major dalam Biologi misalnya, sentiasa 

bergantung kepada visualisasi dan hubungan di antara anatomi dengan fungsi biologi 

(Robb, 2001). Penggunaan simulasi dapat membantu mengatasi masalah untuk 

mempelajari konsep-konsep yang kompleks dan sukar (Alessi & Trollip, 2001). 

Kajian oleh Shaharuddin Md Salleh, Zaidatun Tasir dan Baharuddin Aris (2006) juga 

mendapati penggunaan simulasi amat membantu pelajar dalam memahami sesuatu 

senario. 

 

Sikap pelajar terhadap subjek Biologi juga kurang memuaskan. Subjek 

Biologi dianggap sebagai satu subjek yang membosankan kerana terlalu banyak 

menggunakan hafalan disebabkan terlalu banyak istilah dan terminologi yang perlu 

diingat (Tang Keow Ngang & Abdul Ghani Kanesan Abdullah, 2006). Kebanyakan 

pelajar lelaki dilaporkan tidak berminat mempelajari subjek Biologi kerana subjek 

tersebut tidak begitu mencabar minda mereka (Cates, 1990). Dengan lain perkataan, 

subjek Biologi gagal dijadikan sebagai satu subjek yang menarik dan mencabar. 

 

Menurut Tassos (2003), untuk memperkembangkan pendekatan-pendekatan 

baru dalam pengajaran Biologi dan untuk memenuhi keperluan-keperluan yang 

semakin meningkat, proses pengajaran memerlukan guru-guru untuk terdedah kepada 

penggunaan pelbagai jenis alatan bantu mengajar. Dengan menggunakan alatan bantu 

mengajar yang sesuai, pelajar-pelajar akan mempunyai medium untuk 

memperkembangkan dan mengayakan pengalaman-pengalaman mereka, mengambil 

bahagian yang aktif dalam proses pembelajaran dan akhirnya membina pengetahuan. 

Penggunaan alatan bantu mengajar yang sesuai juga boleh menimbulkan rangsangan 

dan keinginan pelajar untuk mengetahui lebih mendalam akan sesuatu aspek 

pengajaran di samping boleh menjadikan pembelajaran lebih berkesan (Mat Nor 

Hussin & Ab. Rahman Ab. Rashid, 1988). 

 

Setiap alatan bantu mengajar mempunyai ciri-ciri yang tersendiri. Melalui 

penggunaan video, model-model, mikroskop dan eksperimen-eksperimen, banyak  

konsep dan fenomena Biologi yang sukar akan dapat didedahkan (Tassos, 2003). 

Melalui penggunaan internet pula, pelajar-pelajar akan dapat mengambil bahagian 

yang aktif dalam aktiviti pembelajaran (Kew-Cheol Shim et al., 2003). 

Bagaimanapun, kajian oleh Jamaludin Mohaiadin (1997) mendapati bahawa 

penggunaan PowerPoint tidak mampu meningkatkan pembelajaran 45 orang subjek 

kajiannya yang terdiri daripada mahasiswa-mahasiswi Universiti Sains Malaysia 

walaupun mereka seronok dengan warna dan persembahan melalui PowerPoint.  

 

Teknik pengajaran yang berpusatkan pelajar dan tidak selari dengan 

perkembangan teknologi terkini telah dikenalpasti sebagai faktor utama yang 

menyebabkan pelajar-pelajar kurang cemerlang dan kurang meminati subjek Sains 

(Lee, Suan, Piew, Khadijah Zon, Munirah Ghazali & Sam, 1996). Bersesuaian 

dengan perkembangan teknologi, sosial dan budaya masa kini, pengenalan kepada 

Sekolah Bestari yang berorientasikan teknologi multimedia adalah merupakan satu 

senario dalam pendidikan alaf baru untuk mewujudkan suasana pembelajaran dan 

persekolahan yang lebih bermakna dan berkesan. Kini guru-guru bukan lagi sebagai 

pendeta di atas pentas (intellectual on the stage) tetapi sebagai pembimbing di sisi 

(guide by the side) untuk menyampaikan pengajaran secara lebih berkesan. 

 

Pembelajaran berasaskan web melalui internet merupakan salah satu wahana 

pengajaran dan pembelajaran yang dianggap sangat berkesan dan sesuai bagi 

mendokong aspirasi Wawasan 2020. Bagaimanapun, dalam kalangan ribuan laman 

web pembelajaran di internet, hanya sedikit yang sesuai bagi pembelajaran di sekolah 

menengah di Malaysia disebabkan perbezaan sukatan pelajaran dan perbezaan bahasa 

(Ashfahani Zakaria, 2001; Tina Lim Swee Kim, 2002). Selain itu, perisian yang biasa 

terdapat di pasaran kini juga adalah hasil terbitan luar negara yang tidak selari 

dengan sukatan Kurikulum Bersepadu Sekolah Menengah (KBSM) sebaliknya hanya 

sesuai untuk dijadikan rujukan (Muslim Jonid dan Lydiawati Wakanan, 2001).  

 

Pembangunan alat bantu mengajar dalam versi Bahasa Inggeris mengikut 

sukatan KBSM amat diperlukan bagi pengajaran dan pembelajaran subjek Biologi 

khasnya dan subjek Sains dan Matematik amnya ekoran penggunaan Bahasa Inggeris 

dalam subjek Sains dan Matematik sejak tahun 2003. Walaupun ilmu Sains dan 

Matematik termasuk Biologi di peringkat sekolah akan disampaikan dalam Bahasa 

Melayu mulai tahun 2012, pembangunan alat bantu mengajar dalam Bahasa Inggeris 

masih relevan kerana perubahan ini tidak melibatkan pengajian di peringkat 

matrikulasi dan pra universiti. Maka pelajar-pelajar matrikulasi dan pra-universiti 

masih boleh menggunakan Simulasi Menerusi Weblog (SMW) yang telah 

dibangunkan dalam bahasa Inggeris ini sebagai rujukan tambahan tentang pergerakan 

bahan-bahan merentasi membran plasma. 

 

Selain itu dari pemerhatian, penyelidik mendapati banyak kajian berkenaan 

penggunaan web dan animasi multimedia dijalankan di sekolah-sekolah menengah 

harian dan Maktab Rendah Sains MARA di seluruh negara, tetapi kurang kajian 

sedemikian dijalankan di sekolah-sekolah menengah berasrama penuh. Diharapkan 

dapatan daripada kajian ini nanti akan menghasilkan dapatan baru yang dapat 

memberikan penambahbaikan kepada sekolah-sekolah menengah berasrama penuh di 

tanahair. 

 

 

1.4 Tujuan kajian 

Tujuan kajian ini ialah untuk mengetahui kesan penggunaan simulasi menerusi 

weblog untuk mempelajari topik Pergerakan Bahan Merentasi Membran Plasma 

terhadap pencapaian dan minat dalam kalangan pelajar-pelajar Biologi tingkatan 

empat. 

 

 

1.5 Objektif kajian 

Objektif kajian ini ialah seperti berikut: 

 

1.5.1 Membangunkan sebuah weblog mengenai topik Pergerakan Bahan Merentasi 

Membran Plasma bagi subjek Biologi tingkatan empat yang mempunyai ciri-ciri 

seperti berikut: 

(a) Isi kandungan yang ditulis dalam Bahasa Inggeris. 

(b) Isi kandungan yang  mengikut sukatan pelajaran yang dikeluarkan 

oleh Kementerian Pelajaran Malaysia (KPM). 

(c) Konsep-konsep Biologi yang melibatkan proses-proses pergerakan 

bahan merentasi membran plasma ditunjukkan secara simulasi 

menggunakan perisian Macromedia Flash MX 2004. 

 

1.5.2 Menguji kesan pembelajaran topik Pergerakan Bahan Merentasi Membran 

Plasma sama ada secara simulasi menerusi weblog atau secara lazim dengan 

cara: 

(a) membandingkan pencapaian responden dalam ujian pra dan ujian 

pasca berdasarkan kepada kumpulan kaedah pembelajaran dan minat 

terhadap subjek Biologi. 

(b) mengukur tahap minat pelajar terhadap topik Pergerakan Bahan 

Merentasi Membran Plasma dan terhadap penggunaan Simulasi 

Menerusi Weblog (SMW) dalam pembelajaran. 

 

 

1.6 Persoalan kajian 

Persoalan kajian ini adalah seperti berikut: 

(a) Apakah min skor pencapaian pelajar dalam ujian pasca berbanding 

dengan ujian pra? 

(b) Apakah min skor pencapaian pelajar dalam ujian pasca antara 

kumpulan rawatan dan kumpulan kawalan? 

(c) Apakah min skor pencapaian pelajar dalam ujian pasca antara pelajar  



9 
 

lelaki dan perempuan dalam kumpulan rawatan? 

(d) Apakah perbezaan min skor pencapaian pelajar dalam ujian pasca 

berdasarkan tahap minat terhadap subjek Biologi? 

(e) Adakah SMW bagi topik Pergerakan Bahan Merentasi Membran 

Plasma dapat menarik minat pelajar terhadap topik Pergerakan Bahan 

Merentasi Membran Plasma? 

(f) Adakah SMW bagi topik Pergerakan Bahan Merentasi Membran 

Plasma dapat menarik minat pelajar dalam pembelajaran? 

(g) Adakah terdapat hubungan di antara min skor pencapaian dalam ujian 

pasca dengan minat terhadap subjek Biologi? 

 

 

1.7 Hipotesis kajian 

Berdasarkan kepada persoalan kajian yang dinyatakan di atas, pernyataan hipotesis 

nul yang diuji dalam kajian ini pada aras signifikan α � .05 ialah: 

Ho1: Tidak terdapat perbezaan yang signifikan bagi min skor pencapaian 

pelajar dalam ujian pasca berbanding dengan ujian pra apabila min 

skor pencapaian pelajar dalam ujian pra dikawal secara statistik. 

Ho2: Tidak terdapat perbezaan yang signifikan bagi min skor pencapaian 

pelajar dalam ujian pasca antara kumpulan rawatan dan kumpulan 

kawalan apabila min skor pencapaian pelajar dalam ujian pra dikawal 

secara statistik. 

Ho3: Tidak terdapat perbezaan yang signifikan bagi min skor pencapaian 

pelajar dalam ujian pasca antara pelajar lelaki dan perempuan dalam 

 kumpulan rawatan apabila min skor pencapaian pelajar dalam ujian  

 pra dikawal secara statistik. 

Ho4: Tidak terdapat perbezaan yang signifikan bagi min skor pencapaian 

pelajar dalam ujian pasca antara pelajar yang mempunyai tahap minat 

yang berlainan terhadap subjek Biologi. 

Ho5: Tidak terdapat hubungan yang signifikan antara min skor pencapaian 

pelajar dalam ujian pasca dengan minat terhadap subjek Biologi. 

 

 

1.8 Limitasi kajian 

Limitasi kajian ini adalah seperti berikut: 

(a) Kajian ini dihadkan kepada subjek Biologi sahaja. Maka dapatan 

kajian ini tidak dapat digeneralisasikan kepada subjek-subjek lain. 

(b) Kajian yang dijalankan ini dihadkan kepada topik Pergerakan Bahan 

Merentasi Membran Plasma sahaja. Topik ini dipilih kerana 

mengandungi banyak konsep abstrak yang sukar diajar. Topik ini juga 

kerap disoal dalam Peperiksaan Sijil Pelajaran Malaysia (SPM) dan 

menjadi asas kepada pembelajaran topik-topik lain dalam subjek 

Biologi. Maka dapatan kajian ini tidak dapat digeneralisasikan kepada 

semua topik dalam sukatan subjek Biologi tingkatan empat dan lima. 

(c) Sampel kajian yang digunakan ialah seramai 60 orang pelajar Biologi 

tingkatan empat dari aliran Sains tulen di sebuah sekolah berasrama 

penuh di negeri Perak. Maka kajian dapatan ini tidak dapat 

digeneralisasikan kepada semua pelajar Biologi di sekolah menengah 

kebangsaan dan di peringkat pengajian yang lebih tinggi di Malaysia. 

(d) Tempoh rawatan yang dijalankan ialah selama empat jam sahaja bagi 

empat kali perjumpaan dengan tempoh untuk setiap perjumpaan ialah  

selama dua waktu mengikut jadual waktu persekolahan.  

(e) Semua responden adalah berbangsa Melayu dan beragama Islam. 

Maka hasil kajian ini tidak sesuai digeneralisasikan kepada bangsa-

bangsa lain di Malaysia atau yang bukan beragama Islam. 

 

 

1.9 Kepentingan kajian 

Penyelidik berharap agar dapatan kajian ini: 

(a) dapat membantu guru-guru Biologi mendapatkan rujukan tambahan 

untuk memantapkan pengajaran topik Pergerakan Bahan Merentasi 

Membran Plasma. 

(b) dapat membantu memudahkan dan meningkatkan pemahaman pelajar 

terhadap topik Pergerakan Bahan Merentasi Membran Plasma.  

(c) secara tidak langsung melahirkan pelajar-pelajar yang celik teknologi 

maklumat dan komputer. 

(d) dapat mempelbagaikan pendekatan mengajar subjek Biologi terutama 

bagi topik Pergerakan Bahan Merentasi Membran Plasma. 

(e) dapat memberi kemudahan kepada pelajar-pelajar untuk 

mengulangkaji topik Pergerakan Bahan Merentasi Membran Plasma 

melalui laman weblog sama ada di rumah atau di mana sahaja asalkan 

ada kemudahan internet. 

(f) dapat menambahkan kajian pendidikan di sekolah-sekolah berasrama 

penuh di Malaysia. 

1.10 Definisi istilah 

Istilah-istilah penting yang digunakan dalam kajian ini ialah seperti simulasi, weblog, 

Pergerakan Bahan Merentasi Membran Plasma, pembelajaran menggunakan simulasi 

menerusi weblog (SMW), pembelajaran secara lazim, pencapaian, minat, ujian pra 

dan ujian pasca. 

 

 

1.10.1 Simulasi 

Merujuk kepada proses meniru situasi atau objek sebenar dengan menggunakan satu 

set formula Matematik (Bitter & Legacy, 2008). Dalam kajian ini, situasi sebenar 

yang ditiru ialah proses pergerakan bahan-bahan merentasi membran plasma sel sama 

ada secara pengangkutan pasif seperti resapan ringkas, osmosis dan resapan berbantu 

atau secara pengangkutan aktif.  

 

 

1.10.2 Weblog  

Weblog atau singkatannya ialah blog merupakan laman web yang mempunyai posting 

yang disusun secara kronologi terbalik iaitu posting terkini diletak paling atas dan 

posting terdahulu diletak paling bawah (Iskandar Abdul Rashid dan Zaitun Ismail, 

2007). Dalam kajian ini, sebuah laman weblog dibangunkan untuk mengajar topik 

Pergerakan Bahan Merentasi Membran Plasma yang mana pergerakan bahan-bahan 

merentasi membran plasma ditunjukkan secara simulasi di dalam blog berkenaan. 

1.10.3 Pergerakan Bahan Merentasi Membran Plasma 

Merujuk kepada pergerakan molekul-molekul atau ion-ion sama ada keluar dari sel 

atau masuk ke dalam sel melalui membran plasma secara pengangkutan pasif yang 

tidak memerlukan tenaga atau pengangkutan aktif yang memerlukan tenaga dan 

bantuan protein pembawa (Peter Chen, 1999; Gan Wan Yeat, Manoharan 

Subramaniam & Azmah Rajion, 2005). Dalam kajian ini, pergerakan molekul-

molekul atau ion-ion keluar dan masuk ke dalam sel melalui membran plasma secara 

pengangkutan pasif dan pengangkutan aktif  ditunjukkan secara simulasi. 

 

 

1.10.4 Pembelajaran menggunakan  Simulasi Menerusi Weblog (SMW) 

Dalam kajian ini, pembelajaran menggunakan Simulasi Menerusi Weblog (SMW) 

bermaksud pembelajaran topik Pergerakan Bahan Merentasi Membran Plasma 

dengan menggunakan laman weblog yang telah dibina untuk kajian ini. Pelajar-

pelajar dapat melihat pergerakan bahan-bahan keluar dan masuk merentasi membran 

plasma sel yang ditunjukkan dalam video secara simulasi. Teks ulasan dan latihan 

juga disediakan untuk mengukuhkan pemahaman pelajar. 

 

 

1.10.5 Pembelajaran secara lazim 

Merujuk kepada satu kaedah untuk mmepalajari  

Merujuk kepada satu kaedah untuk mempelajari sesuatu topik yang berpusatkan guru 

dan tidak interaktif. Dalam kajian ini, pembelajaran secara lazim bermaksud 

pembelajaran topik Pergerakan Bahan Merentasi Membran Plasma melalui 

persembahan PowerPoint yang telah disediakan dan disampaikan oleh guru. Proses - 

proses yang terlibat ditunjukkan oleh guru dengan menggunakan gambarajah-

gambarajah yang telah difotokopi daripada buku teks. 

 

 

1.10.6 Pencapaian 

Pencapaian pula bermaksud skor atau gred yang diperolehi dalam peperiksaan yang 

dinilai dengan gred A1, A2, C3, C4, C5, C6, P7, P8 dan F9. Pencapaian gred A1 dan 

A2 dianggap sangat baik, gred C3 dan C4 dianggap baik, gred C5 dan C6 adalah 

sederhana, gred P7 dan P8 pula lemah serta gred F9 adalah gagal (Azizi Hj. Yahaya, 

Jamaluddin Ramli, Yusof Boon, 2000). Dalam kajian ini, pencapaian bermaksud skor 

markah dalam bentuk peratus yang diperolehi oleh responden dalam ujian pra dan 

ujian pasca. 

 

 

1.10.7 Minat 

Hurlock (1978) menjelaskan bahawa minat sebagai sumber motivasi yang 

mendorong seseorang untuk melakukan apa yang ingin dilakukan ketika dalam 

keadaan bebas memilih. Dalam kajian ini, minat bermaksud tahap keinginan 

responden untuk mempelajari subjek Biologi dan topik Pergerakan Bahan Merentasi 

Membran Plasma serta keinginan untuk menggunakan SMW dalam pembelajaran. 

 

 

1.10.8 Ujian pra 

Merujuk kepada ujian yang ditadbirkan untuk menilai pencapaian pelajar sebelum 

mempelajari sesuatu topik. Dalam kajian ini, ujian pra ditadbirkan kepada responden 

sebelum mereka mempelajari topik Pergerakan Bahan Merentasi Membran Plasma 

sama ada secara lazim atau secara simulasi menerusi weblog.  

 

 

1.10.9 Ujian pasca 

Merujuk kepada ujian yang ditadbirkan untuk menilai pencapaian pelajar selepas 

mempelajari sesuatu topik. Dalam kajian ini, ujian pasca ditadbirkan kepada 

responden selepas mereka mempelajari topik Pergerakan Bahan Merentasi Membran 

Plasma sama ada secara lazim atau secara simulasi menerusi weblog. Soalan-soalan 

dalam ujian pasca adalah setara dengan soalan dalam ujian pra dari segi komposisi 

kandungannya kerana kedua-duanya terdiri daripada soalan-soalan yang sama aras 

tetapi telah diubah bentuk ayat tanya, kedudukan soalan dan kedudukan jawapan bagi 

setiap soalan. 

 

 

1.11 Kesimpulan 

Sebagai sebuah negara yang sedang melangkah ke arah status negara maju, Malaysia 

perlu mewujudkan sebuah masyarakat yang berilmu, saintifik dan progresif. Justeru 

itu, kerajaan Malaysia sentiasa memberikan penekanan kepada kualiti pendidikan dan 

latihan kepada semua rakyatnya dalam setiap rancangan pembangunan negara ini 

untuk mencapai pendidikan bertaraf dunia (Noor Adreen Md Hamdani, 2007). Antara 

jenis pendidikan yang diberi keutamaan oleh kerajaan Malaysia kini ialah pendidikan 

berteraskan penggunaan teknologi maklumat dan komunikasi seperti internet dalam 

pengajaran dan pembelajaran termasuk bagi subjek berasaskan Sains seperti Biologi 

(Kementerian Pelajaran Malaysia, 2006). Justeru itu, penyelidik berminat untuk 

membangunkan SMW dan mengkaji kesan penggunaan SMW untuk mempelajari 

topik Pergerakan Bahan Merentasi Membran Plasma terhadap pencapaian dan minat 

pelajar.

 

 

  


